
Zëvendës ministër Xhaferi, ministër për arsim dhe shkencë Kralev, admiral 

Messerschmidt, mysafirë të ndëruar, partnerë dhe miq, mirëmëngjes.  

 

Kam kënaqësinë që ndodhem sot këtu në këtë ngjarje me rëndësi dhe që kam 

mundësinë të përsëris mbështetjen dhe përkushtimin e Misionit të SHBA-ve në 

Shkup për harmoni dhe mirëkuptim më të madh ndëretnik në Maqedoni. Pranimi i  

diverzitetit të të tjerëve dhe reskeptimi i kulturave, gjuhëve dhe etniteteve, të 

ndryshme nga tonat, është jashtëzakonisht i rëndësishëm për sigurinë dhe për 

prosperitetin e një komuniteti dhe një vendi. Këto mësime për harmoni, respekt 

dhe tolerancë janë thelbësore në edukimin e fëmijëve – si në shtëpi ashtu edhe në 

shkollë.  

 

Kolegët e mi në Ambasadën e SHBA-ve dhe në tërë komunitetin 

ndërkombëtar në Shkup janë trishtuar dhe brengosur nga incidentet e dhunshme të 

javës së kaluar. Këto vepra penale nuk kanë vend në një shoqëri në lirë dhe duhet 

të ndëshkohen në pajtim me ligjin. Ato theksojnë nevojën urgjente për projekte të 

tilla që promovojnë harmoninë ndëretnike në Maqedoni. Mbështesim komentet e 

kryeministrit Gruevski dhe të një sërë liderësh politik të cilët kanë apeluar tek të 

gjitha palët që të mbeten të qeta dhe të punojnë në drejtim të arritjes së 

bashkëjetesës së qetë.  

 

Dëshiroj të përshëndes zëvendëskryeministrin Xhaferi dhe ministrin e 

arsimit Kralev për lidershipin dhe përkrahjen e tyre për këtë projekt të rëndësishëm 

dhe për idealet më të mira të arsimit të integruar. Prezenca e tyre sot edhe më tepër 

sjell në pah rëndësinë e harmonisë dhe respektit, që janë të rëndësishme për një 

komunitet të fuqishëm dhe të sigurtë. 

 

Projekti katër-vjeçar i USAID-it për integrim ndëretnik në arsim, një 

iniciaivë me vlerë prej 5,2 milion dollarësh amerikanë bashkëfinancohet nga 

USAID-i dhe Komanda evropiane e SHBA-ve. Ky program do të ngrisë vetëdijen 



dhe do të sigurojë trajnime për diverzitetin, do të sigurojë ndihmë teknike dhe do të 

nxisë bordet e shkollave, drejtorët, arsimtarët, të punësuarit në administratë dhe 

prindërit, para së gjithash në nivel lokal dhe komunal. Prindërit, posaçërisht, do të 

luajnë rol të rëndësishëm në suksesin e këtij programi. Komunikimi i hapur me 

prindërit dhe anëtarët tjerë të komunitetit për përfitimet nga këto programe për 

fëmijët e tyre është aspekt i rëndësishëm i këtij projekti. Qendra e Maqedonisë për 

edukim civil do të zbatojë projektin në partneritet me disa organizata tjera lokale. 

Ne, në Misionin e SHBA-ve, jemi krenar për përkrahjen që USAID-i dhe zyrat e 

tjera amerikane u japin organizatave lokale për ndërtim të kapaciteteve të tyre dhe 

sigurimit të qëndrueshmërisë për një afat më të gjatë. 

 

  Shpresojmë që, përmes këtij projekti gjithashtu do të ndihmojmë 

promovimin e integrimit ndëretnik dhe do të ngrisim vetëdijen tek nxënësit, 

arsimtarët, udhëheqësitë e shkollave dhe komuniteti më i gjerë. Kjo vetëdije dhe 

përvojat pozitive që ky projekt do të sjellë mund të rezultojnë me ndryshime të 

mëdha pozitive tek komunitetet e tërë vendit dhe tek fëmijët që janë pasuria më e 

madhe e një vendi. 

 

Ju dëshiroj sukses dhe shpresoj që do të kemi mundësi të ndjekim shumë 

aktivitete tuaja në muajt dhe vitet e ardhshme. Ju do të shërbeni si shembull për 

edukatorët, nxënësit dhe familjet e tyre në tërë vendin. Ju faleminderit!  

 

 

 


